
ХАСБАНКНЫ НОГДОЛ АШГИЙН БОДЛОГО 

НЭГДYГЭЭР ЗYЙЛ. ЗОХИЦУУЛАХ ХАРИЛЦАА 

1.1 Энэхүү бодлогоор ХасБанк /цаашид “Банк” гэх/-ны хувьцаа эзэмшигчдэд хуваарилах 
ногдол ашгийн хэмжээг тодорхойлох, ногдол ашиг хуваарилах шийдвэр гаргах, энэ талаар 
хувьцаа эзэмшигчдэд мэдээлэх, ногдол ашгийг төлөх, тайлагнахтай холбоотой харилцааг 
зохицуулна.  

1.2 Энэхүү бодлогыг Компанийн тухай хууль, Банкны тухай хууль, Үнэт цаасны зах зээлийн 
тухай хууль, Зохицуулагч байгууллагын холбогдох журам, заавар болон Банкны дүрэмд 
нийцүүлэн боловсруулсан болно.  

1.3 Энэхүү бодлого Банкны дүрэмд заасны дагуу Хувьцаа эзэмшигчдийн хурлаар баталснаар 
хүчин төгөлдөр болох бөгөөд Төлөөлөн удирдах зөвлөл /цаашид “ТУЗ” гэх/-ийн саналыг 
үндэслэн Хувьцаа эзэмшигчдийн хурлын шийдвэрээр нэмэлт өөрчлөлт оруулж болно. 

 

ХОЁРДУГААР ЗYЙЛ. НЭР ТОМЬЁО 

2.1. Энэхүү бодлогод хэрэглэсэн дараах нэр томьёог Банкны хэмжээнд дор дурдсан утгаар нэг 
мөр ойлгож, хэрэглэнэ: 

 
2.3.1 “Ногдол ашиг” гэж холбогдох зөвшөөрөл, шийдвэрийн дагуу компанийн татварын 

дараах цэвэр ашгаас, нэг төрлийн хувьцаанд адил хэмжээгээр мөнгөн хөрөнгө 
болон бусад хэлбэрээр хуваарилах эд хөрөнгө; 

2.3.2 “Зохицуулагч байгууллага” гэж холбогдох хууль тогтоомжид заасан эрх хэмжээний 
хүрээнд Монголбанк, Санхүүгийн Зохицуулах Хороог; 

2.3.3 “Зарласан өдөр” гэж ТУЗ ногдол ашиг хуваарилах тухай шийдвэр гаргаж зарласан 
өдрийг тус тус ойлгоно.  

 

ГУРАВДУГААР ЗҮЙЛ. НОГДОЛ АШИГ ХУВААРИЛАХАД БАРИМТЛАХ ЗАРЧИМ  

3.1 Банк нь өөрийн хөрөнгө, хөрвөх чадвар, зохицуулагч байгууллагын нөхцөл шаардлага, 
ирээдүйн ашиг орлого болон бусад эх үүсвэр, Банкны үйл ажиллагааны хэтийн төлөв, үйл 
ажиллагааг цаашид өргөжин тэлэх боломж, эдийн засгийн болон санхүүгийн ерөнхий чиг 
хандлага, хувьцаа эзэмшигчдэд ногдол ашиг хуваарилах шаардлага зэрэг болон бусад олон 
хүчин зүйлийг харгалзан ногдол ашиг олгох эсэх талаар хагас жил болон жил бүр шийдвэр 
гаргана.  

3.2 Компанийн тухай хуульд заасны дагуу Банкны дүрэмд өөрөөр заагаагүй бол ногдол ашиг 
хуваарилах эсэхийг санхүүгийн жил дууссанаас хойш 50 хоногийн дотор Банкны ТУЗ 
хэлэлцэж шийдвэрлэсэн байна. Хагас жилийн ногдол ашиг хуваарилах эсэхийг оны эхний 
хагас жил дууссанаас хойш 120 хоногийн дотор Банкны ТУЗ хэлэлцэж шийдвэрлэнэ. 
Ногдол ашиг хуваарилах эсэхийг зарлах, ногдол ашиг хуваарилах шийдвэрийг Хувьцаа 
эзэмшигчдийн хурлаар эцэслэн шийдвэрлэнэ. /Хувьцаа эзэмшигчдийн 2024 оны SR-2024-
06 дугаар тогтоолоор өөрчлөлт оруулсан. 2024.4.29/ 

3.3 Хувьцаа эзэмшигчид нь ТУЗ-ийн шийдвэрлэснээр шийдвэрлэж, Хувьцаа эзэмшигчдийн 
баталснаар ногдол ашиг авах эрхтэй. /Хувьцаа эзэмшигчдийн 2024 оны SR-2024-06 дугаар 
тогтоолоор нэмэлт өөрчлөлт оруулсан. 2024.4.29/ 

3.4 Банк нь дараах нөхцөлийг хангасан тохиолдолд татварын дараах цэвэр ашгаас ногдол ашиг 
хуваарилах шийдвэр гаргаж болно:  

3.4.1 Ногдол ашиг хуваарилсны дараа Банк нь төлбөрийн чадвартай байх; 

3.4.2 Ногдол ашиг хуваарилсны дараа Банкны өөрийн хөрөнгийн хэмжээ нь банкны 
дүрэмд тусгасан хувь нийлүүлсэн хөрөнгийн хэмжээ, давуу эрхийн хувьцааны 
төлөгдөөгүй ногдол ашиг, түүний татан буулгалтын үнэ зэргийн нийлбэрээс их байх; 

3.4.3 Банк нь үнэт цаасаа эргүүлэн худалдаж авах үүргээ биелүүлсэн байх; 

3.4.4 Ногдол ашиг хуваарилсны дараа зохицуулагч байгууллагаас Банканд тогтоосон 
зохистой харьцааны шалгуур үзүүлэлтүүд хангагдах; 

3.4.5 Зохицуулагч байгууллагаас ногдол ашиг хуваарилах талаар урьдчилан зөвшөөрөл 
авсан байх; 

3.4.6 Олон улсын банк, санхүүгийн байгууллагаас авсан зээлийн гэрээгээр хүлээсэн 
санхүүгийн үүргүүд (covenant) зөрчигдөхгүй байх.  

3.5 Банк нь эргүүлэн худалдаж авсан хувьцаандаа ногдол ашиг хуваарилахгүй бөгөөд давуу 
эрхийн хувьцаанд ногдол ашиг хуваарилах асуудлыг холбогдох хууль тогтоомжийн дагуу 
шийдвэрлэнэ.  

3.6 Ногдол ашгийн төрөл, хуваарилах цаг хугацаа нь хувьцаа эзэмшигчдийн эрх ашигт нийцсэн 
байх бөгөөд холбогдох хууль тогтоомж болон журмын шаардлагад нийцсэн байна.  

 

ДӨРӨВДҮГЭЭР ЗҮЙЛ. НОГДОЛ АШГИЙН ХЭМЖЭЭГ ТОДОРХОЙЛОХ 

4.1 Банк нь тухайн санхүүгийн жилийн санхүүгийн үр дүн болон үйл ажиллагааны хэтийн төлөв, 
үйл ажиллагаа цаашид өргөжин тэлэх боломжид үндэслэн нэгж хувьцаанд хуваарилах 
ногдол ашгийн хэмжээг энэхүү бодлогын 3.2-т заасан эрх бүхий этгээд хэлэлцэн 
шийдвэрлэж, хувьцаа эзэмшигчид эцэслэн шийдвэрлэнэ шийдвэрлэнэ. /Хувьцаа 
эзэмшигчдийн 2024 оны SR-2024-06 дугаар тогтоолоор нэмэлт өөрчлөлт оруулсан. 
2024.4.29/ 

 

ТАВДУГААР ЗYЙЛ. НОГДОЛ АШГИЙГ ХУВААРИЛАХ, ТӨЛӨХ 

5.1 Монголбанкнаас авсан зөвшөөрлийг үндэслэн Банк нь Компанийн тухай хууль, Банкны 
тухай хуульд заасан шаардлагын дагуу ногдол ашиг хуваарилна. 

5.2 Банк нь бүртгэлийн өдрөөр тасалбар болгон үнэт цаасны төвлөрсөн хадгаламжийн үйл 
ажиллагаа эрхлэх эрх бүхий этгээдээс авсан Банкны хувьцаа эзэмшигчдийн нэрсийн 
жагсаалтад үндэслэн ногдол ашиг авах эрхтэй хувьцаа эзэмшигчдийг тодорхойлох бөгөөд 
энэ талаар хувьцаа эзэмшигчдэд мэдэгдэнэ.  

5.3 Ногдол ашиг хуваарилах шийдвэрт дараах зүйлсийг тусгасан байна:  

5.3.1 Нэгж хувьцаанд ногдох ногдол ашгийн хэмжээ; 

5.3.2 Ногдол ашиг төлөх өдөр; 

5.3.3 Ногдол ашиг төлөх хэлбэр (бэлэн мөнгө, эд хөрөнгө, үнэт цаас гэх мэт); 

5.3.4 Ногдол ашиг тараах хэлбэр (Банк өөрөө эсхүл эрх бүхий зуучлагч байгууллагаар 
дамжуулан) 

5.3.5 Ногдол ашиг авах эрхтэй хувьцаа эзэмшигчдийн нэрс гаргах бүртгэлийн өдөр.  

5.4 Ногдол ашиг хуваарилахаар шийдвэрлэсэн тухай мэдээллийг Банкны албан ёсны цахим 
хуудаст байршуулахаас гадна Хувьцаа эзэмшигчдийн хурлын зар хүргэдэг журмаар хувьцаа 
эзэмшигчдэд хүргэх ба үүнд дараах мэдээллийг тусгана:  

5.4.1 Тухайн төрлийн нэгж хувьцаанд ногдуулан хуваарилахаар шийдвэрлэсэн ногдол 
ашгийн хэмжээ; 

5.4.2 Бүртгэлийн өдөр; 

5.4.3 Ногдол ашиг төлөх хэлбэр; 

5.4.4 Ногдол ашиг тарааж эхлэх огноо; 

5.4.5 Банк ногдол ашгийг өөрөө эсхүл мэргэжлийн зуучлагч байгууллагаар дамжуулан 
тараахын аль нь болох;; 

5.4.6 Хэрэв ногдол ашгийг мэргэжлийн зуучлагч байгууллагаар дамжуулан тараах бол 
тухайн байгууллагын нэр, хаяг, ажиллах цагийн хуваарь, ногдол ашгийн талаар 
лавлагаа өгөх утасны дугаар зэрэг мэдээлэл.  

5.5 Компанийн тухай хуульд зааснаар хувьцаа эзэмшигчдийн хурал хойшлогдсон бол 
хойшлогдсон хувьцаа эзэмшигчдийн хурлын хэлэлцэх асуудал болон хуралд оролцох 
эрхтэй хувьцаа эзэмшигчдийн бүртгэлийн өдрийг өөрчлөхгүй. 

5.6 Ногдол ашиг төлөх өдөр хүртэлх хугацаанд Банкны гаргасан хувьцааны тоо, эсхүл хувьцаа 
эзэмшилд өөрчлөлт орсон эсэхээс үл хамааран бүртгэлийн өдрөөр тасалбар болгон 
гаргасан хувьцаа эзэмшигчид ногдол ашгийг тараана.   

5.7 Ногдол ашиг хуваарилсны дараа үлдэх татварын дараах цэвэр ашгийг хуримтлагдсан 
ашгийн дансанд хадгалан Банкны ирээдүйн өсөлтийг хангахад шаардлагатай өөрийн 
хөрөнгийн хүрэлцээг бүрдүүлнэ.  

5.8 Банк нь ногдол ашгийг Банкинд данстай хувьцаа эзэмшигчийн цахим болон бичгээр 
гаргасан хүсэлтийн дагуу Банкин дахь дансанд шилжүүлэх, харин Банкинд дансгүй хувьцаа 
эзэмшигчийн хувьд  үнэт цаасны төвлөрсөн хадгаламжийн үйл ажиллагаа эрхлэх эрх бүхий 
хуулийн этгээдээр дамжуулан хувьцаа эзэмшигчийн нэр дээр бүртгэлтэй банкны дансанд 
тус тус шилжүүлэх байдлаар төлнө.  

5.9 Ногдол ашиг төлөх өдөр нь Монголбанкнаас зөвшөөрөл авсан өдрөөс хойш 15 хоногоос 
хэтрэхгүй байна.  

ЗУРГАДУГААР ЗҮЙЛ. ТАЙЛАГНАХ  

6.1. Компанийн тухай хуулийн 46 дугаар зүйлийн 46.14 дэх хэсэгт заасны дагуу ногдол ашиг 
хуваарилалтын тайланг ногдол ашиг хуваарилж дууссан өдрөөс хойш ажлын 15 өдрийн 
дотор гаргаж, Санхүүгийн зохицуулах хороонд хүргүүлнэ.  

6.2 Ногдол ашгийг санхүүгийн тайлангийн олон улсын стандарт (СТОУС) болон холбогдох бусад 
журмын дагуу бүртгэж санхүүгийн тайланд тусгана. 

ДОЛДУГААР ЗҮЙЛ. ХАРИУЦЛАГА 

7.1 Банкны илт буруутай үйл ажиллагааны улмаас ногдол ашиг авах эрхтэй хувьцаа 
эзэмшигчдэд ногдол ашгийг хугацаанд нь төлөөгүй тохиолдолд банк нь хувьцаа 
эзэмшигчийн нэхэмжлэлээр хоног тутамд гүйцэтгээгүй үүргийн үнийн дүнгийн 0.1 хувиар 
хугацаа хожимдуулсан алданги төлөх үүрэгтэй бөгөөд нийт хуримтлагдсан дүн нь 
гүйцэтгээгүй үүргийн үнийн дүнгийн 50 хувиас хэтрэхгүй байна. 


